
KUALA LUMPUR (25 OKTOBER 2023) - Suruhanjaya Hak Asasi Manusia Malaysia
(SUHAKAM) menyambut baik pendedahan ‘Laporan Jawatankuasa Bebas Pengurusan
Pekerja Asing’ kepada umum setelah ia dilengkapkan pada tahun 2019. SUHAKAM memuji
langkah progresif kerajaan ke arah menangani isu buruh paksa yang telah sekian lama wujud
di Malaysia.

SUHAKAM ingin menzahirkan penghargaan kepada Jawatankuasa Khas yang diketuai oleh
mantan Hakim Mahkamah Rayuan, Dato’ Seri Mohd Hishamudin Md Yunus bersama dengan
salah seorang Ahli Jawatankuasa, Encik Jerald Joseph. Kedua-duanya adalah mantan
Pesuruhjaya SUHAKAM vyang telah menunjukkan komitmen yang tidak berbelah bahagi
dalam menangani isu-isu pengurusan pekerja asing dan sentiasa berdedikasi dalam
memperjuangkan isu hak asasi manusia.

Dengan pendedahan laporan bebas ini, SUHAKAM ingin mengulangi seruan kepada Kerajaan
untuk mempercepatkan pelaksanaan syor Jawatankuasa yang meliputi isu amalan tidak
beretika, tidak sihat dan tidak adil dalam proses pengambilan pekerja asing dan untuk
memperbaharui secara menyeluruh, dasar-dasar yang berkaitan dengan proses pengambilan
dan pemantauan pekerja asing di Malaysia.

Dalam hal ini, SUHAKAM juga ingin menggesa Kerajaan untuk mempercepatkan
pembangunan Pelan Tindakan Nasional Malaysia Mengenai Perniagaan dan Hak Asasi
Manusia (NAPBHR) yang akan meletakkan tanggungjawab ke atas entiti perniagaan untuk
menghormati hak asasi manusia. NAPBHR harus teguh berpandukan Prinsip Panduan PBB
mengenai Perniagaan dan Hak Asasi Manusia (UNGP BHR), yang menekankan komitmen
terhadap akauntabiliti amalan perniagaan kepada manusia dan alam.

SUHAKAM kekal teguh menegakkan hak asasi manusia dan menyokong inisiatif yang
menyumbang ke arah masyarakat yang adil dan beretika. Kami akan terus bekerjasama dengan
Kerajaan dan pihak berkepentingan lain dalam menangani isu-isu penting ini.

